Fora Oriento de Rusio kaj privataj pensoj pri la natur-ekspluato ĝenerale
Sergey Anikeev
Por multaj eŭropanoj tiu ĉi regiono de nia terglobo ŝajnas esti vere fino de la mondo. Ekzemple de Moskvo ĝis Vladivostoko estas pli ol 9 mil kilometroj kaj tempodiferenco de la Centra Eŭropo atingas 10 horojn.

Fora Oriento de Rusio fakte konsistas el 8 regionoj aŭ provincoj kaj unu respubliko: Amura, Juda (aŭtonomia provinco), Kamĉatka, Magadana, Ĉemara, Jakuta (respubliko), Saĥalena, Ĥabarovska kaj Ĉukota. Tio estas ĉirkaŭ 36% de la tuta teritorio de Rusa Federacio. Naturaj riĉfontoj estas en abundo: diamantoj, oro, plumbo, zinko, stano, volframo, petrolo, karbo, gaso, ligno, maraj produktoj ka.
Sed por ĉiuj loĝantoj de Pacifik-Azia regiono de Fora Oriento ĝi ne estas tute fora. Ekzemple, ni rusoj povas flugi aviadile de Ĥabarovsko aŭ de Vladivostoko rekte al Japanio, Suda aŭ Norda Koreioj, Tajlando, Usono ktp. Krome ĝis nun estas uzebla la konata Trans-Siberia Fervojo.
Eŭropanoj, kiuj vizitas ĉi-regionon, estas mirigitaj de multaj aferoj. Precipe oni multe miras pri la naturo. Ĉi tie do renkontiĝas Okcidento kaj Oriento, troviĝas vastega Eŭropa-Azia kontinento kaj grandega oceano – la Pacifika! Ĝueblas belaj marbordoj kun multaj naĝlokoj kun bela sablo, videblas bela submara mondo, oni povas pasigi sian tempon uzante boatojn. En pluraj lokoj konserviĝas preskaŭ netuŝitaj arbaregoj, ĝueblas intermontaj riveroj kaj mirindaj akvofaloj. Kaj estas alireblaj varmaj akvofontoj. 
Eĉ montoj ĉi tie ne estas kutimaj: de la sud-okcidento al la nord-oriento etendiĝas ne tre altaj montoj sen akraj montopintoj. Ĉi tie situas la Ĉemara regiono de Rusio kaj en ties suda parto amasiĝas la konata Ussuria arbarego.
En Fora Oriento de Rusio troveblas multaj specoj de plantoj kaj bestoj kiuj ekzistas nur ĉi tie. La okcidentaj specoj de vegetaĵoj najbaras kun la orientaj. Lupoj kaj vulpoj kunloĝas apud al linkoj; brunaj ursoj vagas proksime de tigroj; leopardoj ĉasas makulhavajn cervojn. En lagoj kaj riveroj loĝas ŝlimtestudoj aŭ marĉaj testudoj. Flugas buntkoloraj grandaj papilioj kiuj ne kutimas en Eŭropo. Apud lagoj kaj multaj marĉoj loĝas multspecaj birdoj. En arbaroj troveblas belaj zibeloj kaj martesoj. Apud riveroj oni povas foj-foje vidi ursojn kiuj ŝate kaptas salmojn, kiuj amase migras tra riveroj dum la genersezono.
En Fora Oriento, precipe en la Ĥabarovska regiono, loĝas ĉirkaŭ 25 nordaj naciminoritatoj. Ok el ili origine loĝas nur ĉi-tie. Ties nomoj estas ulĉi-oj, nivĥi-oj, evenoj, negidaloj, udehe-oj, nanaj-oj, oroĉi-oj ktp. Escepte de nivĥi-oj, en iliaj nacilingvoj estas vorto “nani” kiuj signifas “homo de la tero”. De praa tempo ili loĝas en ĉi-tieaj arbaroj, ili ĉasas bestojn, kaptas fiŝojn. Iliaj vestoj estas buntkoloraj kaj belaj. Por fari vestojn ili uzas ne nur ŝtofon (kiun ili ricevadis de rusoj iam), sed bestajn felojn. Krome ili scias fari someran robon uzante fiŝan haŭton.
La naturo de Fora Oriento estas verdire mirige bela kaj ĝuinda kaj unika. En la montoj kaj arbaroj kreskas plantoj, kiuj kredeble sanigas la homan korpon kaj spiriton. Tio estas ginsengo aŭ panako, eleŭterokoko (エゾウコギ) kaj (ruse) “limonnik” (チョウセンゴミシ) ka.
El riveroj de Fora Oriento la plej fama estas Amuro. Ĝi estas unu el la plej grandaj riveroj de la mondo. Ties komenco estas nur du riveroj nome “Ŝilka” kaj “Argunj”. Ĝi fine atingas Tataran markolon kaj pluen fluas ĝis Sakhaleno kaj Oĥocka maro. Ties longeco estas 4 440 km. Ĝia dekstra bordo apartenas al Ĉinio kaj la maldekstra – al Rusio. En Amur-Rivero loĝas ĉirkaŭ 85 fiŝ-specoj. Pli multajn specojn oni trovas nur en Amazono kaj Misisipo-Riveroj.
Kamĉatko estas duoninsulo, kiu troviĝas en la nord-orienta parto de Rusio. Tio estas la sola vulkana regiono en Rusio kun multaj varmaj akvofontoj, rapide fluantaj riveroj kaj bruantaj akvofaloj. Oni diras ke en la mondo estas ĉirkaŭ 600 funkciantaj vulkanoj kaj 29 el ili troviĝas en Kamĉatko. 27% de la duoninsulo eniras en la tiel nomatan “protektata natura rezervejo” de Kamĉatko. En la sudo de la duoninsulo estas rimarkeblaj multaj lagoj – ili fariĝas grandega nestejo de salmoj dum ties frajsezono.
Saĥalenon rusoj ekvidis jam en 17-a jarcento, tamen reale ekloĝis tie nur en la 19-a jarcento. Ĝis nun tiu ĉi insulo ne estis multe industriita, tial multloke oni povis trovi belajn vidaĵojn de la praarbaroj: nordaj arbospecoj najbaras kun la sudaj (ekzemple, bambuoj kaj abioj), riverakvoj estas kristale puraj tial multaj fuŝoj abundas. Sed nun multo ŝanĝiĝas pro la intensa gas-fosado kaj ekspluatado, kio rezultigas gravan problemon pro malpurigo kaj detruo de la naturo tie.
La Kurila insularo distingiĝas per raraj vegetaloj kaj bestospecoj, multaj vulkanoj, varmaj akvofontoj, belaj naturaj vidindaĵoj, multo kaj diverso de bongustaj fiŝaĵoj.
Mi mem venas de Ĉemara regiono (provinco) tial mi povas rakonti al vi pli multe kaj detale pri ties naturo kaj problemoj de la natur-protektado.
Nun ĉiam pli oni vaste parolas pri protektado de la Naturo. Oni speciale aranĝas protektatajn teritoriojn, zoologiajn rezervejojn. La japana vorto “hogo” 保護 entenas multajn signifojn en Esperanto: protekti, gardi, defendi, zorgi, ŝirmi, flegi, varti ka. Kaj homoj ĉiam pli pripensas diversajn problemojn ĉi-rilate.
Unuavide povas ŝajni, ke la Naturon detruas kaj difektas iuj malbonaj fortoj, iaj “malvirtaj onkloj” aŭ senmoralaj friponaj entreprenistoj. Sed ju pli serioze ni konsideras la koncernajn problemojn, des pli klaras, ke tiun detruan forton naskas la moderna civilizo je la celo de ĉiam pli komforta vivo.

La civilizo per si mem rezultigas neniun agon, ĉar estas homoj, kiuj konstruas kaj kreas por si civilizajn vivokondiĉojn. Ĉiuj el ni vole-nevole estas agantoj kontraŭ la Naturo. Ni ĉiuj konscie aŭ senkonscie partoprenas en la detruo, neniigo de la ĉirkaŭa medio, la homoj mem okazigas, por tiel diri, kontraŭ-naturan krucmiliton. Kiu do havas respondecon, kiu do estas kulpa? Kiu kaj kiun rajtas prijuĝi?

Kiel sciate, respondecon oni povas postuli nur enkadre de leĝoj aŭ juraj aferoj, kiujn kreas la homa socio por ŝirmi kaj protekti sin kontraŭ krimuloj. Al la reala vivo tio rilatas malrekte.
Ni ne devas forgesi ke la detruaj agoj kontraŭ la Naturo preskaŭ ĉiam ĝis nun estis aprobataj, eĉ stimulataj kaj laŭdataj. Kelkajn dekojn da jaroj antaŭe en la mondo cirkulis famaj diroj: “konkeri la Naturon” aŭ “obeigi naturajn fortojn laŭ deziroj de homoj”. Tiu fenomeno ne estis pure naskita de kapitalismo. Ankaŭ ĝi estis parto de ideologio en Soveta Unio kaj iamaj socialismaj landoj.
Nuntempe oni ŝate parolas pri neceso, pri urĝa bezono protekti aŭ gardi la Naturon. Tamen tiaj alvokoj kaj ardaj paroloj finiĝas kiel ĉiama babilado, sen iu ajn rezulto. Ĉu vere ekologiaj mitingoj aŭ protestaj demonstracioj draste ŝanĝas la nunan situacion por ke la Naturo ne detruiĝu tiom rapide? Ĉiaj opinioj, rezonoj aŭ protestoj donas neniun utilon, se ili restas je la nivelo de babilado eĉ dum sciencaj konferencoj. Diversnivelaj movadoj kontraŭ detruo de la Naturo estas intence uzataj de registaroj por “eligi vaporon” kaj eviti sociajn eksplodojn. Tiaj protestaj agoj helpas homon purigi nur sian konsciencon kaj tiu homo plu komforte kaj trankvile ĝuas sian vivon. Ĉar homo esence ne emas ŝanĝi ion ĉirkaŭ si mem, ĉar homo ne ŝatas agi tuj subite por surprizi la aliajn.
Laŭ mi, gardi, protekti aŭ defendi la Naturon estas senutila afero. Estas do la civilizo, kiu pereigas la Naturon helpe aŭ pere de homoj! Kontraŭ kiuj fiuloj ni devas defendi la Naturon, se estas nin mem, kiuj detruas ĝin? Tio ne estas ĝenerala diro, sed vere ĉiu persono per siaj agoj, per siaj manoj kontribuas al la amasa neniigo de la Naturo.
Estas rimarkinda diro, kiun lanĉis Hipokrato (Hippokrates), ĝi tekstas jene: “Kuracisto! Unuavice kuracu vin mem!” Al la Naturo estas bezonata la sola afero – ne tuŝi ĝin, ne entrudiĝi en ĝin. Ni lasu la Naturon nature ekzisti! La Naturo ne bezonas prizorgon, kontroladon kaj iun ajn protekton. Nek rezervadon, nek gardadon aŭ defendadon. Plej ofte streboj hepli la Naturon rezultigas plian enmiksiĝon, pli profundan entrudiĝon en ties evoluo. Ja kiu ajn natur-rezervejo aŭ zoologia rezervejo jam ne plu restas iama “sovaĝa praa naturo”. Tiuj agoj protekti la Naturon per ties rezervado en iuj certaj lokoj kaj landoj nur ŝajnas bona afero. Ĝuste pro tio, ke oni lasas iun parton de terpeco rezervata kaj protektata de homoj, en aliaj mondpartoj oni senĝene dehakas vastegajn arbarojn kaj ekstermas ĉiuspecajn bestojn en tiuj lokoj. Kreante natur-rezervejojn ni ŝajnus esti senkulpaj, absolvitaj da la Naturo. Jen do, bone rigardu – en ĉi tiu rezervejo pace plu restas cento da tiuspecaj animaloj, ili ankoraŭ ne malaperis de sur la Tero! Kia naiva senkulpiĝo!
Homoj estas strangaj estaĵoj. Se pereus plene iuspeca animalo, tiam eble homoj fariĝus pli zorgemaj kaj alia zoologia speco de bestoj saviĝus. Ĉi-okaze en rezervejoj postvivas nur kelkcentoj de la tuta granda bestofamilio kaj ni estas kontentaj kaj ĝojas. Ĉu ne estas klare, ke pro tia zorgado fare de homoj ĉiuj bestospecoj senescepte estos destinitaj perei. Kaj eĉ pli, ne ĉiu opa bestospeco povas adapti sin je pluvivo en zooĝardenoj aŭ eĉ en vastegaj natur-rezervejoj. Certaj animaloj povas vivi nur en siaspecaj, propraj por ili lokoj, kies plejparton homoj jam okupis kaj utiligas por siaj celoj.
Nuntempaj homoj detruas la Naturon centoble pli rapide, ol ili faris tion jarcenton antaŭe. Temas ne pri la homaro, sed pri ĉiu unuopa persono, pri individuo. Mi povas ekzempli jene:

1. Ĉiu homo estigas amason da ruboj. Kvankam multon el ruboj oni povus plu reuzi aŭ utiligi post riparo, tamen oni ilin forĵetas. Eksdomajn vestaĵojn oni ne emas plu surmeti kaj ne ĉiu ŝatas havi jam uzitajn vestaĵojn. Tio koncernas ankaŭ diversspecajn ladskatolojn, pakojn, botelojn ktp. Ekzemple, diference de Japanio, en Rusio nenie oni kolektas hejmajn rubojn laŭspece por reuzo kaj utiligado. Amasiĝintajn rubojn el ĉiuj hejmoj rusoj scias nur bruligi. Certa kvanto da ruboj estas neevitebla dum ni vivas, tamen multaj rubaĵoj atestas pri niaj malraciaj mastrum-manieroj.
2. En preskaŭ ĉiu aparta japana loĝdomo oni senĝene uzas en necesejo puran trinkeblan akvon en granda kvanto. Japanaj dommastrinoj kutimas lavi manĝilaron per konstante kuranta akvofluo.
3. Homoj amase uzas aŭtomobilojn. Estas ja sciate ke ellasita gaso venenigas vivmedion. Kulpas ne nur la gaso. Autoŝoseoj kovras grandegajn terenojn sur kiuj jam neniu planto povus kreski. Ni plie ne devas forgesi, ke krome ekzistas aŭtouzinoj, petrol-fosejoj, benzinstacioj, servostacioj kaj aŭtosalonoj. Ke produktitajn aŭtojn oni senĉese transpotras al aliaj landoj kaj kontinentoj. Ĉiu posedanto de aŭtomobilo jam ne povas sincere diri ke “mi zorgas pri la Naturo”. Ĉu oni povas diri senkaŝe kiom da ekologiistoj aŭ movadanoj de la natur-protektado iras piede aŭ veturas bicikle? Aŭ uzas nur municipajn transportilojn? Mi pensas ke nur malmultaj faras tiel.
4. Ĉiu aĵo aŭ manĝaĵo kiujn ni konsumas dum sia fabrikado efikas al la Naturo kaj difektas ĝin. Eĉ vegetaranoj bezonas manĝaĵojn, kiuj estas fabrike produktataj. Artefaritaj materialoj ne malpli malpurigas la medion, kvankam iom aliel, ol buĉejoj aŭ ledo-fabrikoj. Evidentas, ke nia ĉiutaga vivo postulas detruon de la Naturo. Sed tiu detru-procezo ne estas okulfrape videbla kaj ni tute ne rimarkas, ke ni detruas aŭ partoprenas en la Natur-difektado. Oni povas sindemandi, kian rilaton mi persone havas al, ekzemple, iu sablofosejo, atoma elektrocentralo aŭ benzin-eltirejo? Ja ĉiu havas senperan riaton al tio ĉar sen tiaj entreprenejoj la nuna vivmaniero en urboj ne povus esti tiom komforta por urbanoj.
5. Ni ĉiuj rekte al malrekte subtenas ideologion de la socia progreso kiun al ni trudas la civilizo. Eĉ se iu homo suferas pro postsekvoj de la progreso, li ne ĉesus revi pri la pinto de la progreso. Ion rimarkeblan oni povas simple neglekti aŭ malatenti. Ĝuste tiel okazas nun. Realan kaj videblan damaĝon pro la civiliza evoluo oni intence malatentas. Ne estas kutima afero diskuti pri eventualaj malbonaj postsekvoj de sciencaj malkovroj aŭ novaj teknologioj. Similmaniere oni ne ŝatas memorigi pri eblaj aliaj vojoj. Pri tiuj problemoj siatempe skribis Jerry Mander en sia libro “In the Absence of the Sacred” (Kiam nenio sankta plu restas).
Ni homoj detruas la Naturon per diversaj manieroj kiujn ne estas facile eĉ listigi. Ni ne devas esti pasivaj kaj indiferentaj spektantoj de pereo de la Naturo. Ni estu honestaj! Ni ne povas “hepli” protekti la Naturon. Ni povas minimumigi nian partoprenon en ties detruado. Ĉiu povas laŭ siaj ebloj malgrandigi sian kontribuon en la detruado de la Naturo. Se tuj oni ne povas stariĝi je la flanko de la Naturo, tio ne signifas ke la afero estas principe malebla kaj senespera. Pli natura vivmaniero, harmonia kunvivado ene de la Naturo estas atingebla, kvankam ni homoj ĉiam pli distanciĝas de ĝi. Laŭeble malpli difekti kaj malpurigi la etoson de la Naturo. Aktive proksimigi eblecon de alternativa vivmaniero. Tiuj kiuj konscias pri la problemo povas helpi al aliaj kompreni kaj konscii kiamaniere ŝanĝi nian kutiman vivon. Radikalaj turnoj kaj ŝanĝoj ne povas okazi tuj ĝis la civilizo kolapsos ĝenerale. Ni ne devas pasive sidi ĉe marbordo kaj atendi ĝis vetero fariĝu bona. Ni povas ŝanĝi kaj ni devas ŝanĝi nian vivon en kiu ajn momento aŭ tago. Ju pli frue, des pli bone. Se ni vere amas la Naturon, ni ne devas nur buŝe paroli pri nia amo, ni devas per niaj agoj esti pli proksimaj al la Naturo. Sen fari tion ni ne povos eviti hipokritecon, kiu trapenetras ĉiun “bonan intencon” inkludante la famekonatan aferon pri Natur-protektado. Ni devas studi la Naturon observante ties fenomenojn.
 En kiu ajn lando troveblas saĝaj libroj pri la Naturo. La jam akumulitaj scioj eblas utiligi laŭnecese. Scianta homo ne tuj fariĝos lertulo, sed li devas almenaŭ provi lertiĝi. Tiu, al kiu mankas scioj, kiu ne penas lerni de la Naturo, tiu ĉiam sin ŝajnigos ludanta falsan revenon al la Naturon. Kaj ĉiu ludo je reveno al la Naturo kondukas denove nin nur al la civilizo, ĉar ĉiu ludo estas manipulebla.
Se vi plu ne ŝanĝos vian sintenon kaj pozicion, vi ĉiujare pli kaj pli kontribuos al la pereo de la Naturo, ĉar nia progreso neniam haltas.

Mi kredas ke multaj jam scias pri granda konstru-projekto en Fora Oriento de Rusio, nome, tergasa transporta sistemo “Saĥaleno-Ĥabarovsko-Vladivostoko” Ĝi estis lanĉita en 2009-a jaro. Nun la gasdukto atingis jam Vladivostokon trairinte preskaŭ plene la teritorion de Ĉemara regiono. Tio ĉi certe estas ambicia projekto grandskala kaj promesplena.Tamen fina punkto de la gastubo evidente estas ne Vladivostoko, kiel oni povus kompreni laŭ la nomo de la gastransporta sistemo. Fakte, oni celas pli suden – negrandan loĝlokon Hasan. Oni laŭvorte anoncis ke la ĉefa strebo estas gasigo de Ĉemara regiono. Sed efektive la rusa registaro celas eksporti gason al aziaj landoj de la Pacifika regiono. Dum ties konstruado en la suda parto la gasdukto nepre trairos naturajn rezervejojn de Hasana regiono. Efektivigo de tiu projekto grave damaĝos vivokondiĉojn de teritorioj kie nestas leopardoj en Fora Oriento de Rusio. Minacataj estas vastaj spacoj de riveroj kie kutime frajas salmoj. La tuta unika ekologia sistemo de Hasana regiono estas endanĝerigata. Sciencistoj-ekologiistoj, reprezentantoj de la koncernaj rezervejoj venis al la konkludo ke oni ne devas lasi efektivigi la gasodukton tra la naturaj rezervejoj. La ekspertoj sciigis sian opinion al la koncernaj aŭtoritatoj en Moskvo, sed neniu reagis, regas tre kutima silento. Maltrankvilas nur la ekspertoj.
Estas ja sciate ke Hasana regiono en Fora Oriento havas por la tieaj loĝantoj saman valoron kiel la Nigra Maro por la eŭropa parto de Rusio. En Rusio ĝi estas la sola unika 130-kilometra marbordo havanta siaspecan ekologian sistemon. Ŝajnas, ke neniu en la registaro pretas pripensi tion ĉi. Antaŭ ol efektivigi la projekton oni estus devinta konsideri ĉiun eblan rimedon por eviti minacojn en la regiono. Kiu povos kalkuli, kiom kostas la sanstato de la loĝantaro en Fora Oriento? Se oni ne povas mezuri ĝin per mono, oni devus tute forlasi ĉi tiun ekonomian ideon.
 Biologiaj provizaĵoj en la regiono estas vera trezoro por Rusio. Oni devas zorgi pri ties protekto. Se aperos iuj konstruaĵoj kaj instalaĵo en Hasana regiono, la koncernaj respondeculoj devis antaŭe pripensi kiamaniere laŭeble minimumigi la minacon por la regiona medio. La ekspertoj proponas konstrui aŭtoŝoseojn kaj gasduktojn ene de tuneloj, por ke la bestoj povu trapasi senĝene (ekzemple, leopardoj) laŭ la kutimaj vojoj por migrado. La eksperta grupo kalkulis, ke unu tia tunelo kostos proksimume 5 000 000 (kvin milionoj) da rubloj (ĉirkaŭ 170 000 usonaj dolaroj). Ĉu la monsumo grandas?
Ĝenerale, kiam gas- aŭ petrolodukto trairas teritorion de iu regino, koncerna regiono gajnas sufiĉan financan profiton. Ekzemple, por ke unu tuno da kruda petrolo trapasu la teritorion de Belorusio, la rusa registaro pagas ĉirkaŭ unu dolaron. Ni nur imagu, kiom da miliardoj da tunoj de gaso trairos tra Hasana regiono! Sed tiu regino gajnos nenion, ĉar en Rusio estas Moskvo, kiu ĉion decidas.
Ni povas rememori la projektojn “Saĥaleno 1” kaj “Saĥaleno 2”. Tiam estis decidite ke alilandaj gasfirmaoj ekspluatante tieajn riĉfontojn tute ne pagos monon dum 25 jaroj. Tiutempe Putin tre laŭdis la du projektojn, kiel plej raciaj. Se okazos samo en Ĉemara regiono – la regiono mem nur suferos malprofitante. Ni devas memori ke Hasan entenas plurloke speciale protektatajn natur-rezervejojn. Efektivigo de la projekto estas kelkloke kontraŭleĝa. Aŭtoritatuloj tion scias kaj ĝuste tial silentas, neglektante la opiniojn de la eksperta komisiono. Regionoj ne havas eblecon batali kontraŭ tio, kio estas utila laŭ opinio de Moskvo. Ĉe neceso en Moskvo oni povas ricevi aprobon por gasdukto-konstruo de alia instanco, kiu okupas sin pri naturprotektaj aferoj. En tiu kazo en Rusio efikas bone konata rimedo – uzi monon por aĉeti deziratan dokumenton: ekde licenco por stiri aŭton aŭ universitata diplomo ĝis voĉo de parlamentano aŭ registara decido.
Ŝajnas al mi ke inter japanoj ne estas vaste konate pri unu interesa afero. Ĉu vi aŭdis tra la amaskomunikiloj pri traktadoj rilate al kelkaj river-insuloj apud Ĥabarovsko? Rezulte de tio Ĉinio akiris de Rusio insulojn sur la rivero Amuro kaj Ĥabarovska regiono tiamaniere malgrandiĝis je 337 kvadrataj kilometroj? Kulpas ne Ministerio de Eksteraj Aferoj de Rusio, sed la nuna registaro kies funkciulojn oni povas subaĉeti... Tiam en 2004 jaro la traktaĵon subskribis Putin. Tiutempe la Ĥabarovska guberniestro estis s-ro Iŝaev. Li ĉiam estis kontraŭ la intenco de Moskvo lasi la insulojn al Ĉinio kaj li batalis 12 jarojn por ke la insuloj restu la rusiaj. Sed lia opinio estis arbitre ignorita. Dum la prezidenteco de Putin elformiĝis tia registara strukturo, kiu klare atestas pri forta strebo regi vertikale rekte de Moskvo, sen konsideri opiniojn sur la loka nivelo. Diktatoreco de la nuna rusa registaro estas rimarkebla por ĉiu atenta observanto. Inter ĉiurangaj kaj ĉiunivelaj funkciuloj nun sian postenon longe tenas nur tiu, kiuj obeeme plenumas ordonojn direktitajn de Moskvo. En ĉiu regiono nepre deĵoras potenc-havaj ‘reprezentantoj de la prezidento’ senditaj el Moskvo. Sen interkonsiliĝoj kun Moskvo surlokaj aŭtoritatoj ne rajtas decidi. Kaj pluraj decidoj de la registaro estas prisilentataj kaj informo mankas aŭ aperas post paso de kelka tempo.
Se iu loĝanto en kelk-etaĝa domo lasus akvon flui en sia bankuvo kaj la superfluanta akvo difektus loĝejon en la suba etaĝo – estas certe ke la suferinta najbaro juĝe venkus kaj ricevus kompensmonon. Sed skale de la ŝtata mastrumado, se petrolkompanio poluus 100 aŭ 200 kvadratajn kilometrojn de iu kampo disverŝinte krudan petrolon, oni punus la koncernan respondeculon nur per riproĉvortoj, neniu estus juĝe procesita. 
Tia estas realeco en Rusio. Ordinara civitano relative facile ricevas punon ĝis enprizonigo pro eĉ eta krimo aŭ kalumnio. Sed mi preskaŭ ne aŭdis pri seriozaj juĝpunoj kontraŭ funkciuloj en la registaro pro ties gravaj fuŝagoj. Estas do kompreneble, ke petrol- kaj gasduktoj estas tre profitdonaj ekonomiaj projektoj, ĉar oni jam eksportas petrolon kaj likvan gason al Suda Koreio, Ĉinio kaj Japanio. Sed profitas ne loĝantoj de koncernaj regionoj.
En 2006-a jaro loĝantoj de Ĥabarovsko apelaciis al la Supera kortumo por nuligi la projekton. Sed ili malvenkis. En februaro 2011 aperis informo, ke kontraŭ la planata nova petrola konstruprojekto “Jakutio-Ĥabarovsko-Vladivostoko” ekagis aborigenaj minoritatoj en Jakutio. Ili sendis leteron al Putin kun peto ŝanĝi irvojon de gasdukto, kiu minacos la kutiman vivomedion por la evenkoj (unu el lokaj indiĝenaj popoloj). Interalie la letero tekstas:
“Evenkoj estas nacia minoritato de Nordo kiuj de pratempo origine loĝas en tiu ĉi regiono, tra kiu baldaŭ trapasos gasdukto. Sendube, ni ne estas kontraŭ progreso kaj evoluigo de la ekonomio, sed ni fariĝas suferanta popolo – oni malhavigas al ni paŝtejojn por cervoj, oni rabas de ni terojn por ĉasado, la riveroj malpuriĝas kaj fiŝoj malaperas. Tio signifas, ke niaj tradiciaj vivmanieroj: cervobredado, ĉasado, fiŝkaptado estos disbatitaj”.
Oni jam oficiale jubilis pro la lanĉo de la gasdukto en Vladivostoko. Tamen jam plurfoje ekologiistoj kaj fakuloj pri la naturprotektado informis pri averioj de la ĵus konstruitaj petrol- kaj gasduktoj. En januaro 2010 proksime de la siberia urbo Lensko pro damaĝo, el la dukto elfluis ĉirkaŭ 450 kubmetrojn da kruda petrolo. Pro tio estis poluitaj proksimume 20 000 kvadrataj metroj da terspaco. Oni sukcesis kolekti nur 150 kubajn metrojn de la oleo kaj purigis sole 2000 kvadratajn metrojn de la poluita tereno.
Dum la konstruo de la gasdukto en Ĉemara regiono oni trovis difektitajn ĉirkaŭ 16 hektaroj da kulturitaj kampoj.
Proksime de la ubro Naĥodko en Ĉemara provinco ĉe la vilaĝo Kozmino estas nun konstruata petrol-rektifika uzino. La apuda haveno ankaŭ estas rekonstruata por ebligi eksporton de kruda petrolo eksterlanden. La 1-an de junio 2012 ĉe la fervoja stacio, kien alvenas petrolcisternoj por disŝarĝo, vespere subite ekŝprucis petrolfontano, kiun ekvidis lokaj loĝantoj. La kruda petrolo ĉesis spruci nur matene la 2-an de junio. Al neniu eksterulo lokaj aŭtoritatoj permesis eniri por kompreni, kio okazis. Gardistoj severe protektis kaj malpersesis ion foti.
Dum kelkaj tagoj post la averio ŝoveliloj kaj kamionoj ŝarĝis malpurigitan teron kaj ordigis la teritorion de disŝarĝ-stacio. Oficiale neniuj komentoj aperis... Onidire, nur iu fajrobrigadano telefone komentis, ke elfluo de petrolo estas ŝtata sekreto kaj ili ne havas rajton informi pri okazintaj aferoj... La uzino ne estas ankoraŭ finkonstruita, sed jam okazas averioj, kiujn oni kaŝas pretekste de ŝtataj sekretoj.
La 19-an de aŭgusto oficiale estis informite pri nova averio en la haveno Vostoĉnij apud Naĥodko. Ĉi-foje en la maron de tankero (petroltrasporta ŝipo) elfluis 300 kg da kruda mazuto.
Loĝantoj de Ĉemara regiono parte bonvenigis kaj ĝojis pro la alveno de tergaso. Sed bedaŭrinde, gastuboj nun atingis nur du-tri uzinojn (unu el ili estas aŭtouzino kies konstruadon en Vladivostoko patronas Putin) kaj unu varmocentralon. Mi forte dubas, ke gaso iam atingos loĝejojn de la urboloĝantoj.
Mi timas, ke iun tagon la petroldukto, kiu atingis ĝis Naĥodko, povos serioze averii pro senrespondeco de petrolfirmaoj, kiuj celas nur sian profiton. Kaj nia Ĉemara regiono estos kovrita de fluanta petrolo. Ni preĝu ke tio neniam okazu!
(fino)

